
IQTISODIYOTDA SAMARALI 
RAQOBAT MUHITINI 
SHAKLLANTIRISH SHART-
SHAROITLARI VA OMILLARI

Annotatsiya. Maqolada zamonaviy bozor munosabatlari sharoitida iqtisodiyotda samarali raqobat muhitini shakllantirishning 
asosiy shart-sharoitlari va omillari ilmiy-nazariy jihatdan tadqiq etilgan. Raqobat muhitini takomillashtirish orqali bozor 
munosabatlari samaradorligini oshirish imkoniyatlari asoslangan. O‘zbekistonda zamonaviy bozor munosabatlarini 
rivojlantirish jarayonida raqobat muhitini transformatsiyalashning hozirgi holati baholanib, erishilgan natijalar bilan bir 
qatorda mavjud muammoli jihatlar aniqlangan. Iqtisodiyotda samarali raqobat muhitini shakllantirish shart-sharoitlari va 
omillaridan maqsadli foydalanishga doir ilmiy asoslangan takliflar hamda amaliy tavsiyalar ishlab chiqilgan.

Kalit so‘zlar: raqobat muhiti, raqobat strategiyasi, tarmoq ichidagi raqobat, raqobatbardoshlik, makroiqtisodiy siyosat, 
tovar differensiyatsiyasi, iqtisodiy faollik, bozor iqtisodiyoti modeli.

Abstract. The article examines the key conditions and factors for the formation of an effective competitive environment in 
the economy under modern market relations from a scientific and theoretical perspective. The possibilities for increasing 
the efficiency of market relations through the improvement of the competitive environment are substantiated. Based on 
an assessment of the current state of transformation of the competitive environment in the process of developing market 
relations in Uzbekistan, achieved results along with existing challenges are identified. Scientifically grounded proposals 
and practical recommendations are developed for the targeted use of conditions and factors contributing to the formation 
of an effective competitive environment in the economy.

Keywords: competitive environment, competitive strategy, intra-industry competition, competitiveness, macroeconomic 
policy, product differentiation, economic activity, market economy model.

Аннотация. В статье с научно-теоретических позиций исследуются основные условия и факторы формирования 
эффективной конкурентной среды в экономике в условиях современных рыночных отношений. Обоснованы 
возможности повышения эффективности рыночных механизмов за счет совершенствования конкурентной среды. 
На основе оценки современного состояния трансформации конкурентной среды в процессе развития рыночных 
отношений в Узбекистане выявлены достигнутые результаты и существующие проблемные аспекты. Разработаны 
научно обоснованные предложения и практические рекомендации по целенаправленному использованию 
условий и факторов формирования эффективной конкурентной среды в экономике.

Ключевые слова: конкурентная среда, конкурентная стратегия, внутриотраслевая конкуренция, 
конкурентоспособность, макроэкономическая политика, дифференциация товаров, экономическая активность, 
модель рыночной экономики.

K I R I S H
Bozor iqtisodiyotiga o‘tish va bozor munosabatlarini samarali tashkil etish tizimi sof raqobat muhitini 

shakllantirishni taqozo etadi. Shu bois davlatning iqtisodiyotdagi raqobat muhitini tashkil etish tizimi hamda 
uni amalga oshirish mexanizmlari uzluksiz ravishda takomillashtirib boriladi. O‘z navbatida, raqobat muhitini 
davlat tomonidan qo‘llab-quvvatlash va uning samaradorligini oshirish jarayonida ko‘p maqsadli iqtisodiy 
munosabatlarni rivojlantirishga yo‘naltirilgan kompleks yondashuvni amalga oshirish muhim ahamiyat kasb 
etadi. Natijada bozor subyektlari o‘rtasida o‘zaro manfaatli iqtisodiy munosabatlar tizimi shakllanib, har bir 
xo‘jalik yurituvchi subyektning bozor faolligini oshirish imkoniyatlari izchil kengayib boradi.

Raqobat shartlarining bozor kuchlari taʼsirida doimiy ravishda o‘zgarib turishi sof raqobat muhitini 
shakllantirishning integral asoslari har doim ham avtomatik tarzda samarali amal qilishini kafolatlamaydi. 
So‘nggi yillarda mamlakatimizda iqtisodiy faollikni oshirishga yo‘naltirilgan makroiqtisodiy siyosatning 
izchil amalga oshirilishi raqobat muhitining bozor munosabatlarini rivojlantirishdagi rolini tizimli ravishda 
tartibga solishni taqozo etmoqda. Xususan, O‘zbekiston Respublikasi Prezidentining 2025-yil 28-fevraldagi 
“Iqtisodiyotda raqobatni rivojlantirish va xususiy sektorning rolini yanada oshirish chora-tadbirlari to‘g‘risida”gi 
PF-35-sonli Farmoniga1 muvofiq ayrim xo‘jalik yurituvchi subyektlarga nisbatan eksklyuziv huquqlar berilishi 
bo‘yicha talablar belgilangan, shuningdek, bunday huquqlar taqdim etilgan subyektlarga qo‘yiladigan talablarni 
tartibga solish va ularni bekor qilish mexanizmlari aniq ko‘rsatib berilgan [1]. Mazkur holatlar iqtisodiyotda 
samarali raqobat muhitini shakllantirish shart-sharoitlarining integral asoslarini muvofiqlashtirishga qaratilgan 
ilmiy tadqiqotlarni amalga oshirishning dolzarbligini yaqqol namoyon etadi.

M A V Z U G A  O I D  A D A B I Y O T L A R  S H A R H I
Bozor iqtisodiyotini shakllantirish hamda uning tizimli rivojlanish shart-sharoitlarini ta’minlashga yo‘naltirilgan 

keng ko‘lamli ilmiy tadqiqotlarda raqobat muhitini shakllantirish tizimi va uning amal qilish mexanizmlarini 
tizimli ravishda o‘rganish muhim o‘rin tutadi. Xususan, xorijiy iqtisodchi olim M. Porterning ilmiy tadqiqotlarida 
raqobat miqyosiga ko‘ra tarmoq ichidagi raqobat shakli asosida sanoat tarmoqlarida potensial raqobatchilar 
tahdidi, o‘rnini bosuvchi mahsulotlarning mavjudligi, shuningdek, yetkazib beruvchilar va iste’molchilarning 
savdolashish kuchining raqobat jarayonlariga ta’siri chuqur tahlil qilingan. Tadqiqot natijalariga ko‘ra, sanoat 
tarmog‘idagi barcha raqobatchilarning bozor pozitsiyalarini anglash va raqobatbardoshlik strategiyasini 
shakllantirishning kompleks usullari taklif etilgan [2].

Yu. V. Taranuxa tadqiqotlarida bozor raqobatining tuzilishi va zamonaviy raqobat shakllarining ko‘p qirrali 
xususiyatlari hamda ularning turli talqinlariga alohida e’tibor qaratilgan [3]. L. S. Arxipova, G. Yu. Gagarina 
va A. M. Arxipovlar tomonidan olib borilgan ilmiy tadqiqotlarda raqobat muhitini takomillashtirish jarayonlari 
davlat tomonidan ichki bozorlarda raqobatni rivojlantirishga xizmat qiluvchi yangi bilimlar va innovatsion 
g‘oyalarni qo‘llab-quvvatlash mexanizmlari bilan uzviy bog‘liqligi asoslab berilgan [4]. A. A. Ryazanovning 
ilmiy izlanishlarida hozirgi zamon raqobat nazariyasining shakllanishi o‘zaro bog‘liq, ba’zan qarama-qarshi 
yondashuvlarga tayangan holda, zamonaviy iqtisodiy sharoitlarga mos keluvchi raqobat muhitini tashkil etish 
bozor subyektlari faoliyati samaradorligining muhim omili sifatida baholangan [5]. M. L. Alpidovskaya va N. K. 
Savelyevaning ilmiy tadqiqotlarida raqobat kategoriyasining nazariy asoslariga tayanib, korxonalar faoliyatida 
raqobatni boshqarishda marketing faoliyatining ustuvor ahamiyati ilmiy jihatdan asoslab berilgan [6].

Mamlakatimiz iqtisodchi olimlari Sh. Sh. Shodmonov va U. V. G‘afurovlarning ilmiy tadqiqotlari raqobat 
nazariyasi evolyutsiyasining asosiy bosqichlari doirasida raqobatning turli shakllarini obyektiv baholash 
imkonini beradi [7]. Sh. R. Qobilovning tadqiqotlarida raqobat muhitining shakllanishida xususiylashtirish 
jarayonlarining tutgan o‘rniga alohida e’tibor qaratilib, yirik korxonalarni raqobatga qodir mustaqil tuzilmalarga 
ajratish orqali monopoliyadan chiqarish kichik va o‘rta biznesda raqobatni rivojlantirish uchun qulay sharoit 
yaratishi ta’kidlangan [8]. M. T. Yaxshiyeva ilmiy izlanishlarida raqobat muhitini shakllantirish jarayonida 
mahalliy mahsulotlarning ichki va tashqi bozorlardagi raqobatbardoshligini ta’minlashga qaratilgan kompleks 
vazifalarni hal etish zarurligi asoslab berilgan [9]. D. Sh. Bababekovaning ilmiy tadqiqotlarida mamlakatimizda 
shakllanayotgan bozor munosabatlari sharoitida xo‘jalik yurituvchi subyektlarning o‘rta va uzoq muddatli raqobat 
strategiyalarini ishlab chiqish orqali ishlab chiqaruvchilar bozorida yuqori sifatli tovarlar va xizmatlarning turli 
assortimentini kengaytirish imkoniyatlari ko‘rsatib berilgan [10].

K. O. Xoliqov va R. H. Do‘sanovlar tomonidan olib borilgan ilmiy tadqiqotlarda raqobat tushunchasining 
vujudga kelishi, uning qonunchilik asoslarining shakllanish tizimi tahlil qilinib, O‘zbekistonda raqobat muhiti 
va uni himoya qilish usullari hamda rivojlanish istiqbollari bo‘yicha ilmiy asoslangan taklif va tavsiyalar ishlab 
chiqilgan [11]. B. O. Tursunovning ilmiy tadqiqotlarida eksport faoliyati bilan shug‘ullanuvchi korxonalarning 
xalqaro bozorlarda raqobat ustunligini ta’minlash va uni amalga oshirish mexanizmlarini muvofiqlashtirishda 

1	  Oʻzbekiston Respublikasi Prezidentining Farmoni, 28.02.2025 yildagi PF-35-son https://lex.uz/docs/-7410369 

davlatning raqobat siyosatiga alohida e’tibor qaratilgan [12]. M. A. Samiyev tomonidan M. Porterning tadqiqot 
natijalariga tayangan holda olib borilgan ilmiy izlanishlarda raqobatning besh kuch modeli va uning uslubiy 
asoslari hozirgi zamon iqtisodiyot nazariyasi talablariga muvofiq holda asoslab berilgan [13].

Mazkur ilmiy tadqiqotlarda raqobat muhitini shakllantirishning makroiqtisodiy asoslari yetarli darajada tahlil 
qilingan bo‘lsa-da, mamlakat iqtisodiyotining rivojlanish jarayonlariga mos ravishda samarali raqobat muhitini 
shakllantirish shart-sharoitlari va omillari o‘rtasidagi sinergik bog‘liqlikni tashkiliy jihatdan chuqur o‘rganish 
masalalari hali to‘liq yoritilmagan.

 
T A D Q I Q O T  M E T O D O L O G I YA S I

Mazkur tadqiqot ishi doirasida o‘rganilgan muammoning ilmiy asoslari va uslubiy jihatlarini tizimlashtirish 
jarayonida mantiqiy abstraksiya, tizimli tahlil, induksiya va deduksiya, shuningdek, statistik tahlil usullaridan 
keng foydalanildi. Tadqiqot jarayonida iqtisodiy jarayonlarni miqdoriy va sifat jihatdan baholash maqsadida 
rasmiy statistik ma’lumotlarga tayangan holda taqqoslama va dinamik tahlil usullari qo‘llanildi. Xususan, 
O‘zbekiston Respublikasi Milliy statistika qo‘mitasi ma’lumotlari asosida hududlar kesimida kichik tadbirkorlik 
subyektlari faoliyati hamda chakana savdo aylanmasidagi o‘zgarishlar tahlil qilindi.

Shuningdek, raqobat muhiti va uning tarkibiy omillari o‘rtasidagi o‘zaro bog‘liqlikni aniqlashda sabab–oqibatli 
tahlil hamda iqtisodiy umumlashtirish usullaridan foydalanildi. Tadqiqot natijalarining ishonchliligini ta’minlash 
maqsadida normativ-huquqiy hujjatlar, iqtisodiy dasturlar va ilmiy manbalarda keltirilgan yondashuvlar o‘zaro 
solishtirilib, ularga asoslangan mualliflik xulosalari shakllantirildi.

T A H L I L  V A  N A T I J A L A R
Milliy iqtisodiyotda raqobat muhitini tashkil etish va rivojlantirish shart-sharoitlari hamda omillari iqtisodiy 

taraqqiyotni ta’minlashga xizmat qiluvchi bozor modeli bilan uzviy bog‘liq bo‘lib, tanlangan model raqobat muhitini 
shakllantirishga ta’sir etuvchi omillar o‘rtasidagi kombinatsion va integratsion jarayonlarni muvofiqlashtirish 
imkonini beradi. Omillar o‘rtasidagi kombinatsion munosabat iqtisodiyot tarmoqlari va sohalarida mavjud raqobat 
muhitining samarali amal qilishini asoslashga xizmat qiladi. Ushbu jarayonda davlatning raqobat muhitini 
tashkil etish va rivojlantirishga yo‘naltirilgan makroiqtisodiy siyosati muhim ahamiyat kasb etib, tanlangan bozor 
modeliga muvofiq raqobatni qo‘llab-quvvatlovchi shart-sharoitlar uzluksiz ravishda shakllantirib boriladi.

Ijtimoiy-iqtisodiy tizim doirasida bozor modeliga asoslangan raqobat muhitini shakllantirish jarayoni 
iqtisodiy faoliyat erkinligini ta’minlash, bozor ishtirokchilari uchun teng imkoniyatlar yaratish, bozor 
ochiqligini mustahkamlash, raqobatni davlat tomonidan qo‘llab-quvvatlash, axborot almashinuvi erkinligini 
ta’minlash hamda barqaror va muvozanatli rivojlanishga erishish tamoyillariga tayanadi. Mazkur tamoyillarni 
muvofiqlashtirish jarayoni davlat makroiqtisodiy tizimi doirasida amalga oshirilgani bois, davlat qonunchilik 
asoslarini takomillashtirish orqali raqobat muhitini shakllantirish va rivojlantirishga bilvosita, biroq samarali ta’sir 
ko‘rsatadi. Davlatning raqobat muhitini takomillashtirishga qaratilgan makroiqtisodiy siyosati keng qamrovli 
va kompleks ahamiyatga ega bo‘lib, natijada ishlab chiqarish kuchlari bilan ishlab chiqarish munosabatlari 
o‘rtasidagi muvofiqlikni ta’minlash imkoniyatlari kengayadi. Bu holat yalpi ishlab chiqarish hajmining oshishi, 
korxona va tashkilotlarda ishlab chiqarish resurslaridan optimal foydalanish, ishlab chiqarish samaradorligini 
yuksaltirish, byudjet-soliq tizimida barqaror o‘sish sur’atlariga erishish hamda ijtimoiy sohani moliyalashtirish 
imkoniyatlarining kengayishida namoyon bo‘ladi.

Zamonaviy bozor xo‘jaligi modellarining barcha shakllarida tadbirkorlikni rivojlantirish uchun qulay shart-
sharoitlar yaratish va raqobat muhitiga ta’sir ko‘rsatuvchi omillar integratsiyasiga asoslangan samarali tizimni 
shakllantirishga alohida e’tibor qaratiladi. Ayniqsa, ijtimoiy yo‘naltirilgan bozor iqtisodiyoti modelida mazkur 
shart-sharoitlar diversifikatsiyalangan yo‘nalishlarga ega bo‘lib, aholi qo‘lida mavjud moliyaviy va mulkiy 
resurslarni tadbirkorlik faoliyatiga jadallik bilan yo‘naltirish orqali daromadlar darajasini oshirishni nazarda 
tutadi.

Iqtisodiyotda samarali raqobat muhitini shakllantirish yoki uni takomillashtirish jarayonida raqobatga 
bevosita va bilvosita ta’sir ko‘rsatuvchi omillar yetakchi ahamiyat kasb etadi. Ushbu omillar institutsional 
tuzilmaning rivojlanganlik darajasi, mintaqaviy bozorlarning hududiy va iqtisodiy chegaralari, tadbirkorlik 
subyektlarining tashkiliy-huquqiy shakllari, tadbirkorlik faoliyatini davlat tomonidan tartibga solish mexanizmlari, 
iste’molchilarning to‘lov qobiliyati hamda mahsulot uchun mijozlarni yo‘qotish xavfi, shuningdek, yangi xo‘jalik 
subyektlari uchun bozorga kirish to‘siqlari darajasi bilan tavsiflanadi. Xususan, institutsional tuzilmaning 
rivojlanganlik darajasi bozorlarning monopollashuv holati, bozorga kirishdagi to‘siqlarning mavjudligi, ishlab 
chiqarishni diversifikatsiya qilish darajasi, ishlab chiqarish va mahsulotni taqsimlash xarajatlari, hamda moliyaviy, 
transport, omborxona, axborot va birja infratuzilmasining rivojlanganlik ko‘rsatkichlari orqali ifodalanadi.

Mintaqaviy bozorlarning hududiy va iqtisodiy chegaralari ishlab chiqarish va tovar aylanish jarayonlarining 
mintaqaviy xususiyatlari, bozorlarning joylashuvi va savdo hajmi bilan belgilanadi. Tadbirkorlik subyektlarining 
tashkiliy-huquqiy shakllari esa xo‘jalik yurituvchi subyektlarning mulkiy tuzilmasi, ishlab chiqarish-iqtisodiy 
hamda moliyaviy-kredit munosabatlarini tashkil etish tizimi, moliyaviy-sanoat guruhlari va savdo uyushmalari 
bilan o‘zaro aloqalarini aks ettiradi. Raqobat muhitiga ta’sir ko‘rsatuvchi omillar orasida iste’molchilar ta’siri 
muhim o‘rin tutib, ushbu omil hududiy darajada ishlab chiqarishni samarali tashkil etish va bozor faolligini oshirish 
imkonini beradi. Shu bilan birga, raqobat muhitida muayyan monopol imkoniyatlarning yuzaga kelishi mahsulot 
uchun mijozlarni yo‘qotish xavfi kabi omillar ta’sirida ayrim xo‘jalik subyektlarining bozor faolligining pasayishiga 
olib kelishi mumkin. Mazkur jarayonning amaliy ifodasi 2020–2024-yillarda O‘zbekiston Respublikasida kichik 
tadbirkorlik subyektlarining chakana savdo aylanmasidagi o‘zgarishlarda yaqqol namoyon bo‘ladi.

2020-yilda O‘zbekiston Respublikasida kichik tadbirkorlik subyektlarining chakana savdo aylanmasining 
umumiy hajmi 164 106,1 mlrd. so‘mni tashkil etgan. Mazkur davrda Toshkent shahri, Toshkent, Farg‘ona, 
Samarqand va Andijon viloyatlarida kichik tadbirkorlik subyektlari chakana savdo aylanmasi umumiy hajmining 
54,7 foizi jamlangan. Bu holat savdo faoliyatining hududiy jihatdan nisbatan zichlashganligini ko‘rsatadi.

2021-yilda kichik tadbirkorlik subyektlarining chakana savdo aylanmasi hajmi 186 759,3 mlrd. so‘mni 
tashkil etib, 2020-yilga nisbatan 13,8 foizga oshgan. Ushbu yilda ham chakana savdo aylanmasida Toshkent 
shahri, Toshkent, Farg‘ona, Samarqand va Andijon viloyatlarining ulushi yuqori bo‘lib, ular jami savdo hajmining 
54,4 foizini egallagan.

2022-yilda kichik tadbirkorlik subyektlarining chakana savdo aylanmasi qiymati 229 166,7 mlrd. so‘mga 
yetib, 2021-yilga nisbatan 22,7 foizlik qo‘shimcha o‘sishni namoyon etgan. Tahlil natijalariga ko‘ra, mazkur 
davrda ham Toshkent shahri, Toshkent, Farg‘ona, Samarqand va Andijon viloyatlarining kichik tadbirkorlik 
subyektlari chakana savdo aylanmasidagi jami ulushi 54 foizni tashkil etgan.

2023-yilda O‘zbekistonda kichik tadbirkorlik subyektlarining chakana savdo aylanmasi hajmi 2022-yilga 
nisbatan 20,2 foizga ortib, umumiy qiymati 275 629,8 mlrd. so‘mga yetgan. Shu bilan birga, Toshkent shahri, 
Toshkent, Farg‘ona, Samarqand va Andijon viloyatlarida kichik tadbirkorlik subyektlarining chakana savdo 
aylanmasi 148 813,3 mlrd. so‘mni tashkil etib, umumiy chakana savdo hajmidagi ulushi 53,9 foiz darajasida 
shakllangan (1-jadval). 

1-jadval. 2020-2024-yillarda O‘zbekiston Respublikasida kichik tadbirkorlik subyektlarining chakana savdo 
aylanmasi hajmi

  2020 2021 2022 2023 2024
O‘zbekiston Respublikasi 164106,1 186759,3 229166,7 275629,8 345414,5
Qoraqalpog‘iston Respublikasi 6205,2 7368,3 9296,4 11075,8 13897,2
Andijon viloyati 13108,2 14301,9 17885,3 21345 26583,3
Buxoro viloyati 10238,8 12125,4 14580,2 16974,4 20463,7
Jizzax viloyati 6305,1 6187,3 7609,5 9066 10848,1
Qashqadaryo viloyati 11943,1 13788,5 17360,8 20780,2 25699,3
Navoiy viloyati 6554,8 7632,7 9496,1 11572,1 14289,2
Namangan viloyati 11031,4 12814,2 16395,4 19495,8 23325,8
Samarqand viloyati 13482,3 16167,9 20451,9 24708,3 32054,4
Surxondaryo viloyati 11500,2 13280,2 16832,6 20231,8 24491,3
Sirdaryo viloyati 3125,4 3462,5 4149,5 4891,4 6060,8
Toshkent viloyati 17389,2 17726,4 21825,7 26569,3 33040,5
Farg‘ona viloyati 14675,2 17786,5 20813,8 25657 32280,9
Xorazm viloyati 7248,9 8280,9 10632,8 12729,1 15635,9
Toshkent shahri 31298,4 35836,6 41836,8 50533,7 66744

 
2024-yilda O‘zbekiston Respublikasida kichik tadbirkorlik subyektlarining chakana savdo aylanmasi hajmi 

2023-yilga nisbatan 25,3 foizga, 2020-yilga nisbatan esa 2,1 barobarga oshgan. Mazkur davrda Toshkent 
shahri, Toshkent, Farg‘ona, Samarqand va Andijon viloyatlarida kichik tadbirkorlik subyektlarining chakana 
savdo aylanmasi jami qiymati 190 703,1 mlrd. so‘mni tashkil etib, ushbu hududlarda ko‘rsatkich 2023-yilga 
nisbatan qo‘shimcha 28,1 foizga ortgan.

2020–2024-yillarda O‘zbekiston Respublikasida kichik tadbirkorlik subyektlarining chakana savdo aylanmasi 
hajmi bo‘yicha amalga oshirilgan tahlil natijalari mazkur hududlarda raqobat muhitini shakllantirish uchun qulay 
shart-sharoitlar mavjudligini ko‘rsatadi. Xususan, Toshkent shahri, Toshkent, Farg‘ona, Samarqand va Andijon 
viloyatlarida raqobat muhitiga ta’sir ko‘rsatuvchi omillar orasida institutsional tuzilmaning rivojlanganlik darajasi 
mintaqaviy miqyosda bozorlarning monopollashuv darajasini nisbatan past saqlab turishga xizmat qilgan bo‘lib, 
xo‘jalik yurituvchi subyektlar sonining ko‘pligi bozorga kirish imkoniyatlarining ochiq va erkin xarakterga ega 
ekanligini ta’minlagan. Shu bilan birga, mazkur hududlarda mahsulot ishlab chiqarishni diversifikatsiya qilish 
darajasi yetarli shakllangan, tovarlarni ishlab chiqarish va tarqatish tizimining optimal tuzilmasi qaror topgan.

Hududiy iqtisodiyotda ishlab chiqarish va xizmat ko‘rsatish faoliyatini samarali tashkil etishga xizmat 
qiladigan moliyaviy, transport, savdo va axborot infratuzilmasi bilan ta’minlanganlik darajasi yuqori bo‘lib, bu 
holat tadbirkorlik faoliyatining kengayishiga qulay sharoit yaratgan. Aholining to‘lov qobiliyati nisbatan yuqori 
bo‘lganligi sababli, tadbirkorlik subyektlari o‘rtasida raqobat muhitini shakllantirish hududiy miqyosda keng 
ko‘lamli xarakter kasb etgan. Natijada ishlab chiqaruvchilar o‘rtasida narx va sifat omillari orqali shakllangan 
raqobat muhiti mahsulot komponentlarining ahamiyatini oshirish va mavjud bozor tanqisligini to‘ldirishda yuqori 
natijadorlikni ta’minlagan.

Shuningdek, iste’molchilar o‘rtasida mavjud raqobatchilik muhiti ishlab chiqaruvchilarning xom ashyo, 
materiallar va boshqa resurslarni yetkazib berish jarayonlarini optimallashtirishga sezilarli ta’sir ko‘rsatib, bozor 
tuzilishining samarali modelini shakllantirishga xizmat qilgan. Tahlil xulosalariga ko‘ra, sanoat korxonalarining 
raqobatbardoshligini oshirishga qaratilgan davlat mexanizmlari sanoat tarmoqlarida amalga oshirilayotgan 
tarkibiy siyosat doirasida korxonalarning ishlab chiqarish va bozor faolligini belgilovchi imtiyozlar tizimini 
shakllantirish orqali o‘z ifodasini topgan.

Istiqbolda iqtisodiyotda samarali raqobat muhitini shakllantirish shart-sharoitlari va omillarining hududlar 
darajasida amal qilish tizimini yanada takomillashtirish mahalliy va xalqaro bozorlarda tovar ishlab chiqarish 
hamda xizmatlar ko‘rsatishni tashkil etish imkoniyatlarini kengaytirishga xizmat qiladi. Umuman olganda, 
muayyan tovar bo‘yicha bozor sig‘imi qanchalik yuqori bo‘lsa, ishlab chiqaruvchilar o‘rtasidagi raqobat muhiti 
shunchalik rivojlanadi. Bunda iste’molchilar ishlab chiqaruvchilarning raqobatbardoshligini shakllantirishda 
muhim rol o‘ynaydi, chunki yuqori daromadlarga ega hududlar raqobatchilar uchun jozibador hisoblanib, ular 
o‘rtasida erkin va faol raqobat muhitining yuzaga kelishiga zamin yaratadi.

Fikrimizcha, bozor tuzilmasi korxonalarning shakllanishi va rivojlanishining asosiy omillaridan biri bo‘lib, 
bozordagi munosabatlarning o‘ziga xos xususiyatlari sotuvchilar va xaridorlar o‘rtasidagi aloqalarning turli 
kombinatsiyasini shakllantirish imkonini beradi. Shu bilan birga, bozor kontsentratsiyasi darajasining ortishi 
mahsulotlarning farqlanishi, bozorga kirish va undan chiqishdagi to‘siqlarning balandligi hamda sotuvchilar va 
xaridorlarning narxga nisbatan turli darajadagi yondashuvlarini yuzaga keltirishi mumkin. Shu sababli iqtisodiyot 
tarmoqlarida samarali raqobat muhitini shakllantirish omillarining kombinatsion tizimini izchil ravishda joriy etish 
maqsadga muvofiq bo‘lib, mazkur tizimni konseptual jihatdan ifodalash 1-rasmda keltirilgan.

1-rasm. Iqtisodiyot tarmoqlarida samarali raqobat muhitini shakllantirish omillarining kombinatsion tizimi[16]

Har bir tarmoqda raqobat muhitini shakllantirish va uni rivojlantirish bozor samaradorligini oshirishda 
muhim ahamiyat kasb etadi. Mazkur jarayon raqobat muhitini tashkil etish va takomillashtirishga yo‘naltirilgan 
strategiyani ishlab chiqishni hamda ushbu strategiyani doimiy ravishda rivojlantirib borishni taqozo etadi. 
Tegishli strategiyani shakllantirish va amalga oshirish tizimi tarmoq doirasida resurslarni taqsimlash hamda 
narxlarni shakllantirishning umumiy iqtisodiy samarasi bilan bevosita bog‘liq holda amal qiladi.

Texnologik jarayonlarni tarmoq transformatsiyasi asosida boshqarish tarmoqda faoliyat yuritayotgan 
korxonalarda ishlab chiqarish va xizmat ko‘rsatishning maqbul sifat standartlarini joriy etish imkonini beradi. 
Shu bilan birga, texnologik jarayonlarni transformatsiyalashni boshqarish orqali korxonalarning texnologik 
va ilmiy-texnikaviy sohalardagi xalqaro hamkorligini rivojlantirishning ustuvor yo‘nalishlarini aniqlash muhim 
ahamiyatga ega [15].

Tarmoqda logistika va ta’minot zanjirini optimallashtirish ishlab chiqarish hamda savdo faoliyatini samarali 
muvofiqlashtirish orqali narxlarni shakllantirish jarayonini optimallashtirish imkonini yaratadi. O‘z navbatida, 
tarmoqda ishlab chiqarish va xizmat ko‘rsatish faoliyatini bozor talablari asosida muvofiqlashtirish davlatning 
makroiqtisodiy siyosati doirasida amalga oshirilganligi bois, mazkur jarayonni ta’minlovchi huquqiy, tashkiliy-
iqtisodiy va moliyaviy mexanizmlarning samarali amal qilishi hamda ularning tashkiliy asoslarini doimiy 
ravishda takomillashtirib borish talab etiladi. Ushbu jihatlar iqtisodiyot tarmoqlarida samarali raqobat muhitini 
shakllantirish omillarining kombinatsion tizimi raqobat muhitini belgilovchi asosiy shart-sharoitlar va omillar 
integratsiyasini ta’minlashga xizmat qilishini ko‘rsatadi. 

X U L O S A  V A  T A K L I F L A R
Milliy iqtisodiyotda samarali raqobat muhitini shakllantirish shart-sharoitlari va omillarining samarali amal 

qilish tizimi bozor iqtisodiyotiga o‘tish hamda bozor munosabatlarini takomillashtirish jarayonlarida turlicha 
xususiyatlarga ega bo‘lib, mazkur farqlanish iqtisodiy rivojlanish bosqichlari bilan bog‘liq holda namoyon 
bo‘ladi. Xususan, bozor iqtisodiyotiga o‘tish sharoitida ushbu jarayonlar monopoliyaga qarshi tartibga 
solishning muayyan shakl va vositalari orqali ifodalansa, bozor munosabatlarini takomillashtirish bosqichida 
ishlab chiqarish va taqsimlashning sof bozor modeliga xos mexanizmlarining yanada jadal amal qilishi bilan 
tavsiflanadi. Shu jihatdan, mamlakatimiz iqtisodiyotida bozor munosabatlarini izchil rivojlantirishga qaratilgan 
islohotlarning tizimli amalga oshirilishi istiqbolda samarali raqobat muhitini shakllantirish shart-sharoitlari va 
omillarini muvofiqlashtirish zaruratini kuchaytiradi.

Mazkur jarayonda iqtisodiyotning tarmoq va sohalari kesimida raqobat muhitini tashkil etish tizimini 
takomillashtirishga yo‘naltirilgan o‘rta muddatli yo‘l xaritalarini ishlab chiqish, milliy iqtisodiyotda raqobat muhitini 
rivojlantirish strategiyasiga muvofiq ishlab chiqarish va xizmat ko‘rsatish jarayonlarini iste’mol talablari bilan 
uyg‘unlashtirish, shuningdek, yer, mehnat, kapital va tadbirkorlik qobiliyati kabi ishlab chiqarish omillarining 
samarali kombinatsiyasini ta’minlovchi mexanizmlarni shakllantirish alohida ahamiyat kasb etadi. Bunda 
iqtisodiyot subyektlarining bozor ulushiga asoslangan ustunlik mavqeini aniqlash jarayonini reyting tizimi 
mezonlari asosida amalga oshirish, ularning bozor raqobatiga zid bo‘lgan xatti-harakatlarini obyektiv baholash 
imkonini beradi hamda bozorda sog‘lom raqobat muhitini mustahkamlashga xizmat qiladi.

Shuningdek, raqobat muhitini shakllantirishning hududiy shart-sharoitlariga xos xususiyatlarni hisobga 
olgan holda bozor kuchlarining jamlanish darajasining bozor tuzilishiga ta’sirini asoslash, iqtisodiyot tarmoqlarida 
raqobat muhitini tarkibiy jihatdan tahlil qilish va uning elementlarini tarmoqda faoliyat yuritayotgan korxonalarning 
xatti-harakat modellariga moslashtirish algoritmlarini ishlab chiqish muhim metodologik ahamiyatga ega. 
Raqobatli bozor modelining strukturaviy yondashuviga asoslanib, tarmoqlarda raqobatning obyekti, subyekti 
va predmeti aniqlanishi orqali bozorning konsentratsiyalashuv darajasini baholash imkoniyatlari kengayadi. 
Ushbu yondashuvlar majmui iqtisodiyot tarmoqlarida samarali raqobat muhitini shakllantirishning kompleks va 
izchil mexanizmini joriy etishga zamin yaratadi. 

